
猶豫不敢卽泝上流其爲詐益明然寇計不過欲分我勢

非有決機乘戰之謀宜遣廖永忠還兵水寨禦之大軍勿

輕動此寇徘徊江上易老之師乘其怠慢此月必克泰州

泰州旣克其餘瓦解不戰自潰但宜謹備之○閏十月徐

達等進攻高郵　上恐深入敵境不能策應諸將命馮勝

帥所部節制高郵諸軍而以徐達還軍泰州

丙午〈元至正二十六年宋龍鳳十一年〉

正月置兩淮都轉運鹽使司○僞吳舟師數百艘出馬馱

沙泝大江復侵鎮江江陰守將吳良吳禎嚴兵以待　上

親帥大軍水陸並進討之至鎮江寇已遁去追至巫子門

寇乘潮逆拒首尾相失良等大破之獲士卒二千　上臨

幸江陰見良等防禦有方謂曰汝非昔日之吳起乎稱歎

久之良在江陰十年軍民安枕一境帖然　上有事江漢

大軍屢出東藩竟無擾亂良爲之捍蔽也

　功臣本傳曰我　聖祖取天下躪蹴羣雄而顚倒之首

　僞漢次僞吳二國境壤相連使其謀通兵結亦大費征

　討　聖祖妙識其幾欲翦漢之羽臂故遣耿炳文守長

　興吳良守江陰以蔽吳二臣者不孤所託謀足以制敵

　勇足以讋敵孤城血戰於貔貅萬竈之疆者數年吳人

　一跡不敢西向　聖祖無東顧之虞然後得以鏖僞漢

--

　而殲之是蔽吳者正所以滅漢也漢旣滅于焉倂力向

　吳釜魚籠鳥何所假息故亦不旋踵而亡是滅漢者又

　所以滅吳也識者謂吳不亡於諸將合同之時而亡於

　二臣善守之日亦信然哉〈建按善守滅吳耿吳二將固〉

　矣然李文忠之守嚴州湯和之守常州亦皆十年其催

　鋒𨚫敵控扼彊吳之功視長興江陰之守爲尤烈尙論

　開國之勲四臣一揆也

禁種秣下令曰予自創業江左十有二年軍國之費科徵

于民吾民效順輸賦固爲可喜然竭力畎畆所入有限而

取之過重心甚憫焉曩因民造酒靡費米麥故行禁酒之

令今春米麥稍平或以爲頗益於民然不塞其源而欲遏

其流不可也其令農民今歲毋得種秣米以塞造酒之源

欲使五穀豐積而價平吾民得所養以樂有生庶幾萬民

之富實也

二月容美洞宣撫使田光寶及宣衛同知彭建思等各以

蒙古所授宣勑印章來請改命

三月僞夏主明玉珍卒子昇嗣立始十歲改元開熙母彭

氏同聽政○徐達等克高郵執守將僞僉院兪中以歸

徐達遣使請以孫興祖守海安從之興祖練兵爲備士誠

兵寇海口率兵擊敗之擒將士二百餘人遂攻通州通州

